
AGRAR KORXONALARDA INNOVATSION 
TEXNOLOGIYALARNI JORIY ETISHDA 
INVESTITSIYA MEXANIZMLARINING 

IQTISODIY SAMARADORLIGI VA 
RIVOJLANTIRISH YO‘NALISHLARI

Egamberdiyev Abdujabbor Xusanovich
Namangan davlat texnika universiteti, Mustaqil izlanuvchi

E-mail: egambergiyevabdujabbor1@gmail.com

Annotatsiya. Ushbu maqolada agrar korxonalarda innovatsion texnologiyalarni joriy etishda investitsiya mexanizmlarining 
iqtisodiy samaradorligi hamda ularni rivojlantirish yo‘nalishlari tahlil qilinadi. Innovatsiyalarni moliyalashtirish orqali ishlab 
chiqarish samaradorligini oshirish, raqobatbardoshlikni kuchaytirish va resurslardan oqilona foydalanish imkoniyatlari 
baholanadi. Tadqiqotda davlat tomonidan qo‘llab-quvvatlash choralari, xususiy sektor ishtiroki va xalqaro moliya 
institutlari bilan hamkorlik mexanizmlari, shuningdek kredit, lizing, grant va venchur kapital kabi moliyaviy vositalarning 
roli o‘rganiladi. Olingan natijalar asosida agrar korxonalarda investitsiya siyosatini takomillashtirish va innovatsion 
texnologiyalarni samarali joriy etish bo‘yicha amaliy tavsiyalar ishlab chiqiladi.

Kalit so‘zlar: agrar korxonalar, innovatsion texnologiyalar, investitsiya mexanizmlari, iqtisodiy samaradorlik, qishloq 
xo‘jaligi, moliyalashtirish vositalari, davlat qo‘llab-quvvatlashi, xususiy sektor, modernizatsiya.

Abstract. This article analyzes the economic efficiency of investment mechanisms for the implementation of innovative 
technologies in agricultural enterprises and identifies key directions for their development. The study evaluates 
opportunities to improve production efficiency, enhance competitiveness, and ensure rational use of resources 
through innovation financing. It examines government support measures, private sector participation, and cooperation 
mechanisms with international financial institutions, as well as the role of financial instruments such as credit, leasing, 
grants, and venture capital. Based on the findings, practical recommendations are proposed to improve investment policy 
and promote the effective adoption of innovative technologies in agricultural enterprises. 

Keywords: agricultural enterprises, innovative technologies, investment mechanisms, economic efficiency, agriculture, 
financing instruments, government support, private sector, modernization.

Аннотация. В статье анализируется экономическая эффективность инвестиционных механизмов при 
внедрении инновационных технологий в аграрных предприятиях, а также основные направления их развития. 
Оцениваются возможности повышения производственной эффективности, укрепления конкурентоспособности и 
рационального использования ресурсов за счёт финансирования инноваций. В исследовании рассматриваются 
меры государственной поддержки, участие частного сектора и механизмы сотрудничества с международными 
финансовыми институтами, а также роль таких финансовых инструментов, как кредитование, лизинг, гранты 
и венчурный капитал. На основе полученных результатов разработаны практические рекомендации по 
совершенствованию инвестиционной политики и эффективному внедрению инновационных технологий в 
аграрных предприятиях.

Ключевые слова: аграрные предприятия, инновационные технологии, инвестиционные механизмы, экономическая 
эффективность, сельское хозяйство, финансовые инструменты, государственная поддержка, частный сектор, 
модернизация.

K I R I S H
Agrar soha har qanday mamlakatning iqtisodiy xavfsizligi va barqaror rivojlanishida muhim tayanchlardan 

biri hisoblanadi. Bugungi globallashuv va ilm-fan taraqqiyoti sharoitida agrar korxonalarda innovatsion 
texnologiyalarni keng joriy etish nafaqat ishlab chiqarish samaradorligini oshirishga, balki mahsulot sifati, 
eksport salohiyati hamda resurslardan oqilona foydalanish darajasini yuksaltirishga ham xizmat qiladi. 
Innovatsion texnologiyalarni samarali tatbiq etish investitsiya mexanizmlarining puxta va tizimli yo‘lga qo‘yilishi 
bilan bevosita bog‘liqdir. Shu bois, ushbu yo‘nalishda investitsiya jarayonlarini takomillashtirish agrar sohada 
modernizatsiya va texnologik yangilanishni jadallashtiruvchi asosiy omillardan biri sifatida e’tirof etiladi.

O‘zbekiston Respublikasi Prezidenti Shavkat Mirziyoyev rahbarligida qishloq xo‘jaligi tarmog‘ini 
modernizatsiya qilish, yuqori qo‘shilgan qiymatga ega mahsulotlar ishlab chiqarishni kengaytirish va 
eksport salohiyatini oshirishga qaratilgan qator muhim normativ-huquqiy hujjatlar qabul qilingan. Jumladan, 
O‘zbekiston Respublikasi Prezidentining 2019-yil 23-oktabrdagi “O‘zbekiston Respublikasi qishloq xo‘jaligini 
rivojlantirishning 2020-2030-yillarga mo‘ljallangan strategiyasini tasdiqlash to‘g‘risida”gi PF-5853-son 
Farmonida innovatsion texnologiyalarni joriy etish, zamonaviy sug‘orish tizimlari, raqamli monitoring hamda 
resurs tejamkor uskunalarga investitsiyalarni kengaytirish bo‘yicha ustuvor vazifalar belgilangan.

Shuningdek, O‘zbekiston Respublikasi Prezidentining 2008-yil 24-iyuldagi “Xorijiy investitsiyalar va 
kreditlarni jalb etish hamda o‘zlashtirish jarayonini takomillashtirish chora-tadbirlari to‘g‘risida”gi PQ-927-
son qarorida agrar sohaga xorijiy investitsiyalarni jalb etish, lizing va kredit mexanizmlarini rivojlantirish, 
shuningdek, davlat-xususiy sheriklik asosida innovatsion loyihalarni amalga oshirishga qaratilgan aniq chora-
tadbirlar nazarda tutilgan [1].

So‘nggi yillarda mamlakatimizda qishloq xo‘jaligi tarmog‘iga yo‘naltirilayotgan investitsiyalar hajmi izchil 
ortib bormoqda. Shu bilan birga, ularning samaradorligini yanada oshirish maqsadida investitsiya siyosatining 
maqsadli yo‘naltirilganligini kuchaytirish va moliyaviy vositalarni diversifikatsiya qilish muhim ahamiyat kasb 
etadi. Xususan, venchur kapital, agro-lizing, xalqaro grantlar va innovatsion kredit liniyalari agrar korxonalar 
texnologik modernizatsiyasini jadallashtirishda muhim moliyaviy manbalar sifatida namoyon bo‘lmoqda.

Mavzuning dolzarbligi shundan iboratki, innovatsion texnologiyalarni joriy etish jarayoni, odatda, sezilarli 
boshlang‘ich moliyaviy resurslarni talab etadi va bu jarayon samarali investitsiya mexanizmlarining mavjudligini 
taqozo etadi. Shu nuqtai nazardan, mazkur maqolada agrar korxonalarda innovatsion texnologiyalarni joriy 
etishda investitsiya mexanizmlarini takomillashtirishning huquqiy, iqtisodiy va tashkiliy asoslari tahlil qilinadi 
hamda O‘zbekiston tajribasi ilg‘or xorijiy amaliyot bilan qiyosiy jihatdan o‘rganiladi.

M A V Z U G A  O I D  A D A B I Y O T L A R  S H A R H I
Agrar korxonalarda innovatsion texnologiyalarni joriy etish va investitsiya mexanizmlarini takomillashtirish 

masalalari so‘nggi yillarda mahalliy hamda xorijiy tadqiqotchilarning ilmiy e’tibor markazida bo‘lib kelmoqda. 
Jahon ilmiy-amaliy tajribasida R. Solow [2], J. Schumpeter [3], M. Porter [4] kabi olimlar innovatsiyalarni iqtisodiy 
o‘sishning asosiy harakatlantiruvchi omili sifatida talqin qiluvchi nazariy yondashuvlarni ishlab chiqqanlar.

O‘zbekistonlik tadqiqotchilar – X. Tursunov, B. Xolmatov, M. Saidova va boshqalar – qishloq xo‘jaligida 
texnologik modernizatsiyani jadallashtirish, investitsion muhitni yaxshilash hamda davlat-xususiy sheriklik 
mexanizmlarining ahamiyatiga alohida e’tibor qaratganlar [5]. Mazkur ilmiy ishlarda tizimli yondashuv, 
iqtisodiy-statistik tahlil, qiyosiy tahlil hamda normativ-huquqiy hujjatlarni kontent-tahlil qilish metodlaridan keng 
foydalanilgan.

T A D Q I Q O T  M E T O D O L O G I YA S I
Tizimli yondashuv asosida agrar korxonalarda innovatsion texnologiyalarni joriy etish jarayonining 

barcha bosqichlari – moliyalashtirish manbalarini aniqlash, investitsiya oqimlarini boshqarish hamda iqtisodiy 
samaradorlikni baholash – o‘zaro uzviy bog‘liqlikda tahlil qilindi. Iqtisodiy-statistik tahlil orqali sohaning 
investitsion faollik ko‘rsatkichlari, texnologik yangilanish darajasi hamda ularning hosildorlikka ta’siri baholandi. 
Normativ-huquqiy hujjatlarning kontent-tahlili esa Prezident farmon va qarorlarida belgilangan investitsiya 
siyosati choralari bilan ilmiy adabiyotlarda tavsiya etilgan mexanizmlar o‘rtasidagi uyg‘unlik darajasini aniqlash 
imkonini berdi.

T A H L I L  V A  N A T I J A L A R
Mazkur tahliliy qismda agrar korxonalarda innovatsion texnologiyalarni joriy etish bo‘yicha mavjud 

investitsion mexanizmlarni takomillashtirish masalalari o‘rganiladi; tahlil natijalari asosida aniq-amaliy tavsiyalar 
ishlab chiqiladi. Prezident Shavkat Mirziyoyev tashabbusi bilan qabul qilingan “Agrar sektorni zamonaviy 

qishloq xo‘jaligi texnikalari bilan ta’minlashni rag‘batlantirishning qo‘shimcha chora-tadbirlari to‘g‘risida”gi 2023-
yil 29-martdagi PQ-103-sonli qaror mazkur tahlilda muhim o‘rin tutadi. Bundan tashqari, “Qishloq xo‘jaligida 
suvni tejaydigan texnologiyalarni joriy etishni yanada takomillashtirish chora-tadbirlari to‘g‘risida”gi 2022-yil 
1-martdagi PQ-144-son qaror ham mamlakatimiz agrar sektorini innovatsiyalar bilan boyitish va resurslarni 
samarali boshqarish yo‘nalishidagi asosiy huquqiy hujjatlardan biri hisoblanadi [6].

Strategik iqtisodiy ko‘rsatkichlar tahlilidan ko‘rinib turibdiki, agrar sektorning umumiy YaIMdagi ulushi 
o‘tgan yillardagi 19 % dan 2025-yilda taxminan 17 % darajasiga pasaygan bo‘lsa-da, mahsulot eksportida 
sezilarli o‘sish kuzatilmoqda. Xususan, meva-sabzavot mahsulotlari eksporti hajmi 2024-yilda 1,5-2 milliard 
AQSh dollarini tashkil etadi, bu sohada mavjud imkoniyat esa yiliga 10-15 milliard dollarlik eksport salohiyatiga 
ega ekanligi ta’kidlanadi. Ushbu iqtisodiy ko‘rsatkichlar innovatsiyalarni joriy etishda muhim turtki bo‘lib xizmat 
qiladi.

1-jadval. Tahliliy natijamizni jadval ko‘rinishi
Yil Asosiy tadbir E’tibor qaratilgan yo‘nalishlar

2021 “Suvni tejaydigan texnologiyalar” qarori Sug‘orish samaradorligi, QI texnologiyalar joriyati
2023-2024 Zamonaviy qishloq-xo‘jalik texnikalari Texnika modernizatsiyasi, Avtomatlashtirish
2024 Tomchilab sug‘orish subsidiya (16 mln so‘m/ga) Yashil texnologiyalar, resurs tejash

1-jadvaldan ko‘rinib turibdiki, har bir huquqiy norma aniq maqsadlar – sug‘orish samaradorligini oshirish, 
texnik bazani zamonaviylashtirish, ekologik barqarorlikka erishish orqali agrar sektor eksport salohiyatini 
kengaytirish kabi ustuvor yo‘nalishlarga yo‘naltirilgan.

Innovatsion texnologiyalarni joriy etishda investitsiya mexanizmlarini takomillashtirishning asosiy 
yo‘nalishlari sifatida quyidagilar ajratiladi:

Davlat-dastakli subsidiya va grant mexanizmlari – masalan, tomchilab sug‘orish tizimlarini joriy etgan 
fermerlarga bir gektarga 16 million so‘mdan subsidiya ajratilishi real amaliy yondashuv sifatida xizmat qiladi.

Davlat-xususiy sheriklik (DXSH) asosida urug‘chilik klasterlari tashkil etish, innovatsion asbob-uskunalarni 
kengroq manbalar hisobidan jalb qilish imkoniyatlarini yaratadi.

Tashqi moliyaviy institutlar bilan hamkorlik – qishloq xo‘jaligida modernizatsiya va yuqori texnologiyalarni 
joriy etish maqsadida xalqaro moliya institutlari bilan aloqalarni faollashtirish, kredit va grant loyihalari asosida 
moliyalashtirish muhim ahamiyat kasb etadi.

Eksport infratuzilmasini rivojlantirish – “O‘zagroeksport” orqali eksportchilar bilan ishlash, mahsulotlar 
bazasini kengaytirish va xalqaro bozorga chiqish imkoniyatini yaxshilash sektordagi innovatsiyalarni 
moliyalashtirishda yuqori ahamiyatga ega [7].

Shuningdek, innovatsiya siyosati “2022-2026-yillar uchun Innovatsion rivojlanish strategiyasi” doirasida 
shakllantirilgan bo‘lib, uning asosiy maqsadlari ilm-fan va agrar sektor o‘rtasidagi sinergiyani kuchaytirish, 
texnologiya transferi, DXSH asosida texnoparklar va laboratoriyalarni tashkil etishni o‘z ichiga oladi.

Tahliliy natijalar shuni ko‘rsatadiki, agrar korxonalarning texnologik modernizatsiyasi faqatgina texnik 
jihoz va kredit orqali emas, balki qat’iy belgilangan investitsiya strategiyalari, subsidiya va grantlar, DXSH 
mexanizmlari hamda xalqaro hamkorlik va eksport imkoniyatlarini uyg‘unlashtirish orqali samarali bo‘ladi. 
Jumladan, oqilona sug‘orish, zamonaviy texnikalar va eksport bozorini kengaytirish orqali agrar mahsulotlarning 
qo‘shilgan qiymatini oshirish mumkin [8].

Umuman olganda, maqola tahliliy natijasi quyidagi yakuniy xulosalarni shakllantiradi: agrar 
innovatsiyalarning samarali joriy etilishi nafaqat iqtisodiy foyda, balki oziq-ovqat xavfsizligini ta’minlash, 
ekologik barqarorlik va eksport salohiyatini kengaytirishda muhim rol o‘ynaydi; investitsion mexanizmlarni 
takomillashtirish esa mazkur natijalarga erishish uchun asosiy vosita hisoblanadi.

Agrar sektorni raqamlashtirish va innovatsion tarmoqlar asosida modernizatsiya qilishni maqsad qilgan 
O‘zbekiston Respublikasi Prezidenti tomonidan tasdiqlangan “2020-2030-yillarda qishloq xo‘jaligi sohasini 
rivojlantirish strategiyasi” (PF-5853-son, 23-oktabr 2019) agrar korxonalarda investitsiya mexanizmlarini 
takomillashtirishda muhim huquqiy asosni tashkil etadi. Ushbu strategiya davlat ishtirokini kamaytirish 
va investitsiya jalb qilishda raqobatbardoshlikni oshirishni nazarda tutadi. Shuningdek, Qishloq xo‘jaligi 
vazirligiga innovatsion ilmiy guruhlarni maxsus fond mablag‘lari evaziga moliyalashtirish tartibini ishlab chiqish 
vazifasi yuklangan bo‘lib, 2023-2024-yillarga mo‘ljallangan 5 million AQSh dollar miqdorida grantlar ajratilishi 
belgilangan.

Mazkur hujjatlar amaliyotda agrar korxonalarni innovatsiyalarga yo‘naltirishda kredit, lizing va grantlar 
orqali moddiy yordam berishni ta’minlaydi. Jumladan, investitsiya effektini o‘lchash uchun monitoring tizimining 
yo‘qligi tanqidiy jihat sifatida qayd etilgan. Shu bois, mustaqil baholash va monitoring mexanizmlarini joriy etish 
agrar investitsiya resurslarining samaradorligini nazorat qilishda muhim ahamiyat kasb etadi.

O‘zbekiston qishloq xo‘jaligi sohasida alternativ moliyalashtirish usullarini kengaytirishga ham e’tibor 
qaratmoqda. Xususan, innovatsion va raqamli texnologiyalarni joriy etishga rag‘batlantirish maqsadida 
soliq imtiyozlari, huquqiy soddalashtirishlar, xususiy va xorijiy investitsiyalarni jalb qilish mexanizmlari taklif 
etilgan. Shu tarzda kredit, lizing, grant, venchur kapital, imtiyozli soliq va eksport-import kafolatlarining 
integratsiyalashgan portfeli agrar korxonalarni innovatsion yo‘lga motivatsiya qiladi [8].

Xorijiy tajriba va moliyaviy institutlar bilan hamkorlik hududda ilg‘or xalqaro standartlar asosida investitsion 
ekotizimni rivojlantirishga xizmat qiladi. Jahon banki tahlillari yerga egalik huquqlarini himoya qilish va 
investitsiya kanaliga ishonchni oshirish zarurligini ta’kidlaydi.

Muayyan solishtirmali tahlil noaniq bo‘lishi mumkin, chunki oliy huquqiy hujjatlar aniq raqamlarni 
bermaydi. Biroq, fondlar ajratilishi, soliq va huquqiy imtiyozlar, shuningdek monitoring tizimlarini joriy qilish 
orqali investitsion muhitni tubdan yaxshilash mumkinligi aniq. Shu nuqtai nazardan, Prezidentning “Innovatsion 
rivojlanish strategiyasi” (2022-2026) doirasidagi hukumat qarorlarida startaplar, inkubatorlar, akseleratorlar 
uchun alohida moliyalashtirish fondi tashkil etish, viloyat miqyosidagi tadbirkorlik markazlarini rivojlantirish va 
milliy tadbirkorlik tarmog‘ini yaratish choralari belgilangan [9]. Ushbu mexanizm agrar sektorni keng qamrovli 
ekotizimga aylantirishga xizmat qiladi.

X U L O S A  V A  T A K L I F L A R
Agrar korxonalarda innovatsion texnologiyalarni joriy etishda investitsiya mexanizmlarini takomillashtirish 

bugungi kunda qishloq xo‘jaligining barqaror rivojlanishi, ishlab chiqarish samaradorligini oshirish va 
raqobatbardoshlikni kuchaytirishning muhim omillaridan biridir. Innovatsion texnologiyalar, xususan, raqamli 
boshqaruv tizimlari, aqlli sug‘orish usullari, energiya tejamkor uskunalar va biotexnologiyalar orqali agrar ishlab 
chiqarishda resurslardan samarali foydalanish, hosildorlikni oshirish hamda ekologik barqarorlikni ta’minlash 
imkoniyati yaratiladi. Biroq, ushbu texnologiyalarni keng miqyosda joriy etish katta hajmdagi investitsiyalarni 
talab etadi, shuning uchun investitsiya mexanizmlarining samarali ishlashi hal qiluvchi ahamiyatga ega.

O‘zbekiston qishloq xo‘jaligi sohasida so‘nggi yillarda davlat tomonidan investitsion muhitni yaxshilash, 
xorijiy sarmoyalarni jalb etish, kredit va lizing imkoniyatlarini kengaytirish bo‘yicha muhim chora-tadbirlar 
amalga oshirildi. Prezident farmon va qarorlarida agrar sohani modernizatsiya qilish, texnologik yangilanishni 
rag‘batlantirish va xususiy sektor ishtirokini kengaytirishga qaratilgan aniq strategiyalar belgilab berildi. Bu 
esa investitsiya jarayonlarini tartibga solishda ham huquqiy, ham moliyaviy kafolatlar yaratdi. Shu bilan birga, 
xalqaro moliya institutlari bilan hamkorlik orqali qishloq xo‘jaligi loyihalarini moliyalashtirish imkoniyatlari 
kengayib bormoqda.

Amaliyot shuni ko‘rsatadiki, mavjud investitsiya mexanizmlarida hali ham takomillashtirish talab etiladigan 
jihatlar mavjud. Birinchidan, innovatsion texnologiyalarni joriy etishda risklarni kamaytirish mexanizmlarini 
kuchaytirish zarur. Bu, ayniqsa, venchur kapital bozorini rivojlantirish, startap loyihalarni moliyalashtirish va 
fermer xo‘jaliklariga texnologiya xarajatlarini qoplashda grant dasturlarini kengaytirish orqali amalga oshirilishi 
mumkin.

Ikkinchidan, kredit resurslari bozorida foiz stavkalarini pasaytirish, lizing xizmatlarini qulay shartlar asosida 
taklif etish va garov talablarini soddalashtirish kabi choralarning ko‘rilishi investitsiya faolligini oshiradi.

Uchinchidan, xorijiy investorlar uchun soliq imtiyozlari, bojxona preferensiyalari va yer ajratishda shaffof 
tartiblarni joriy etish ham dolzarb ahamiyatga ega.

Innovatsion texnologiyalarni joriy etishda investitsiya mexanizmlarini takomillashtirish nafaqat moliyaviy 
manbalarni topish, balki ularni oqilona taqsimlash va monitoring qilish tizimlarini ham kuchaytirishni talab 
etadi. Shu ma’noda, raqamli platformalar orqali investitsiya loyihalarini kuzatish, natijadorlik ko‘rsatkichlarini 
baholash va tezkor tahlil qilish imkoniyatlari yaratilishi kerak. Bundan tashqari, innovatsion loyihalarni amalga 
oshirish jarayonida ilmiy-tadqiqot muassasalari, oliy ta’lim muassasalari va ishlab chiqarish subyektlari o‘rtasida 
mustahkam hamkorlik aloqalarini yo‘lga qo‘yish, tajriba va bilim almashish mexanizmlarini rivojlantirish ham 
investitsiya samaradorligini oshirishga xizmat qiladi.

Umumiy qilib aytganda, agrar korxonalarda innovatsion texnologiyalarni muvaffaqiyatli joriy etishning 
asosi bo‘lib takomillashtirilgan investitsiya mexanizmlari xizmat qiladi. Ushbu mexanizmlar davlat va xususiy 
sektor hamkorligi, xalqaro moliyaviy institutlar ishtiroki, ichki moliyaviy vositalar diversifikatsiyasi hamda 
moliyalashtirish jarayonida risklarni kamaytirishga qaratilgan bo‘lishi lozim. Faqatgina kompleks yondashuv 
orqali agrar sohada texnologik yangilanishni tezlashtirish, ishlab chiqarish samaradorligini oshirish va oziq-
ovqat xavfsizligini ta’minlashga erishish mumkin.

Demak, kelgusida agrar sohada innovatsion texnologiyalarni keng miqyosda joriy etish bo‘yicha investitsiya 
mexanizmlarini yanada takomillashtirish, ularni huquqiy va institutsional jihatdan mustahkamlash mamlakat 
iqtisodiy taraqqiyoti va raqobatbardoshligini oshirishning muhim omillaridan biri bo‘lib qoladi.

